
AGENDRE FA’ATOHARE DURIA SOMUSO DÖDÖ (MISI) BA 

FA’OMUSO DÖDÖ (REFORMASI) 
28 SEPTEMBER 2025 

1.  FANGOWAI BA FOGAONI 

 (Tedöni dorosi , möi ndra sohalöwö bakha ba gosali, ba lahalö wangahono dödö banua niha Keriso ba wangondrasi ba ba 

wasumangeta khö Lowalangi). 

 Fangowai :  

 SA : Ya‟ami banua Zo‟aya, no sowuawua tödö ita ma‟ökhö andre, ba wanörö tödö  

160 Fakhe  duria so muso dödö (misi) ba Danö Niha/Resort 23/Jemaat BNKP 

Tuwuna Awö wamalua famohouni (reformasi). Andrö ba wa‟omasi Lowalangi 

ma‟owai ami fefu, Ya‟ahowu...... 

 

 SATO : Ya‟ahowu ! 
 SA : Ya faofao khömi Lowalangi... 

 SATO : Ya fao Khöu Geheha-Nia 

 Fogaoni :  

 SA : Da ta‟owuawua‟ö dödöda wangondrasi Yehowa, da ta‟omusoi‟ö dödöda ba 

wamalua fasumangeta khö Lowalangi. Tasuno Ia, manunö ita  moroi ba Mbuku 

Zinunö numero : 30 ayati 1-2 

 

30. BA NA UFAIGI MADALA 
do = bes 4/4  
MM = 88 - 96  
1. Ba na ufaigi madala sihaga, na urongo weugu mbanua.  

     Ba lö aetu wa‟ahöli dödögu wangi‟ila niwöwöi Yehowa.   

     Lowalangi Fondrege Zebua, suno Ia Haleluya.  

     Lowalangi Fondrege Zebua, suno Ia Haleluya.  

2. He So‟aya na u‟erönu tödö mbuala-Mö wangefa‟ö horö.  

    Tokea ndra‟o me khögu tetöfaigö nibè Yesu do ni‟amoni‟ö.  

    Lowalangi Fondrege Zebua, suno Ia Haleluya.  

    Lowalangi Fondrege Zebua, suno Ia Haleluya.  

 

2. FANGA’ARO’Ö WA’OWULO (VOTUM) 

 SA : Da tahonogö dödöda ba wariawösa, ba ba wa hasambua khö Lowalangi, 

(Muzizio zato): 

No owulo ita ba da‟e ba döi Lowalangi Ama, ba ba döi nono-Nia Yesu Keriso, 

ba ba döi Geheha Ni‟amoni‟ö. Fangorifida ha ba döi Yehowa si no momböi 

banua si yawa awö danö..... 

 

 SATO : YADUHU 

 SA : Ha lö omasi‟ö ba hili gahe zanuriagö fa‟omuso dödö, sangombakha fa‟atulö, 

solohe turia somuso dödö, sangombakha fangorifi, sanguma‟ö ba mbanua 

Ziona andrö:”  Razo Lowalangiu andrö !”  HALELUYA........... 

 

 SA : Manunö : BZ. : 452 

 

   Haleluya..... Haleluya..... Haleluya..... 

 

3. Fombaso Waöwaö Wa‟atohare Duria Somuso Dödö Ba BNKP Jemaat Tuwuna, Resort 23, 

Nifa‟ema Bpk. Ketua BPMJ 

 

 SA  : Mangandrö ita : 

   He Lowalangi, Ama  khöma si so ba zorugo, ma‟andrö saohagölö khö-U, me 

no Öfahowu‟ö mbanua irugi ma‟ökhö, itörö tödöma  160 fakhe meno tohare 

khöma duria wangorifi ba khö Yesu Keriso. Ma‟andrö Khö-U, amualagö 

khöma Geheha sanolo sangabölö‟ö ya‟aga, ena‟ö itugu mowa‟a , tedou ba 



2 

  

mowua ndra‟aga ba daroma Li-Mö andrö, ba ya si lö mamalömalö ndra‟aga 

wamalua famohouni si faudu ba zomasi Ndra‟ugö. Böi faröi khöma ena‟ö tola 

ma fowua howuhowu andrö si no matema, ya‟ia na tobali ndra‟aga solohe 

howuhowu ba guli danö andre. Fahowu‟ö wa owulo mbanua-U ma‟ökhö andre, 

ena‟ö sowuawua tödö ba si hasara tödö ndra‟aga fefu ba wamolakhömi 

Ya‟ugö, ena‟ö tobali ndra‟aga iraono-U ba sanema ondröita. Hagaini dödöma 

ba tuturu lala ndra talifusöma sangaröu‟ö ya‟ira ena‟ö la‟ondrasi Ndra‟ugö. Ba 

döi Zo‟aya ya‟aga Yesu Keriso, Yaduhu.. (Mudadao zato) 

 

4. MANUNÖ moroi ba Mbuku Zinunö Numero : 140 ayati 1-2 

    

140. BÖI SO WA’ATA’UDA 
Lala : Lö Ebolo Lalada ( No. 293 ) 

do = bes 3/4  
MM = 96 - 104  
1. Böi so wa‟ata' uda, he fahöna wamakaoda.  

    Yesu nitöngönida, si no mate salahida.  

    Da ta‟o‟ö, Zo‟aya. Ya aro wamatida.  

2. Böi so wa‟ata‟uda, wangai halöẅö Zo‟aya.  

    Me ato zelungu na, ba gomasiö dödöra.  

    Da takaoni göi ira, ba wolo‟ö So‟aya. 

 

5. FOMBASO TAROMA LI LOWALANGI FAMÖRÖGÖ (AF) 

  : Da tafondrondrongo daroma Li Lowalangi, tehalö moroi ba zura Sinunõ 

119:1-8 

1. 1. Ya ahowu zi lõ sinegu ba nitõrõra andrõ, sanõrõ lala goroisa Yehowa. 

2. 2. Ya ahowu zolo’õ famaduhu’õ andrõ khõnia, sangalui ya’ia, soroi si’aikõ   

ba dõdõ. 

3. 3. Si lõ molau si lõ atulõ, sanõrõ lala andrõ khõnia. 

4. 4. Amakhoitamõ andrõ, ba no õwa’õ, ba wanõrõ ya’ia, soroi ba dõdõ. 

5. 5. Ena’õ na ba da’õ itõrõ lalagu, ba wolo’õ amakhoitamõ andrõ! 

6. 6. Ba lõ falukhado wa’aila, na utõngõni goroisamõ andrõ. 

7. 7. Moroi ba dõdõgu usunõ ndra’ugõ, na utanõ ba dõdõgu gamakhoitamõ  

8.     andrõ, satulõ. 

9. 8. Lõ ubõhõli ni’oroi’õmõ andrõ; bõi falua wamõhõli ya’odo!  

 

  

 

Simanö daroma Li Lowalangi, da tatema‟ö faoma sinunö: BZ. Numero 20:1 

 

BZ. No: 20.  MISUNOSUNO  ZO’AYA 

1. Misunosuno  Zo ‟aya,   mi bè zumange-Nia. 

Mi ‟ebua  ' ö   döi-Nia,      sotöi  banua–Nia. 

Me no  Ikaoni  göi   ami,  afu   mitemawa‟au ri, khö Yesu, Sangorifi. 
 

6. FANGANDRÖ FANGEFA HORÖ 

 SA : Ya‟ami ira talifusö‟ 

Na tawa‟ö lö horöda, ba talimo ita, ba siduhu lö‟ö ba dödöda. Na ta‟ombakha‟ö 

Horöda, ba lö faröi Ia, ba no satulö Ia,fa‟i„efa‟ö khöda horö andrö, ihaogö ita, 

awö wa‟iheta fefu zilö atulö. Andrö da möi ita föna Lowalangi si fao 

fangidengide‟ö ba wangombakha horöda, (muzizio ita fefu) 

 

   Mangandrö ita : 

   He Yehowa Lowalangi, si so ba Zorugo yawa. Aboto ba dödöma So‟aya, föna 

wa lö tohare Duria somuso dödö, ba no i‟u‟uni ndra‟aga fa‟ogömigömi. Ba 

börö wa‟omasi-Mö no Öfatenge zolohe turia Somuso dödö, turia wangefa ba 

khö Yesu  Keriso. No Öheta ndra‟aga ba zogömigömi, ba no‟öhe ba haga. Ba 

hiza asese faröi ndra‟aga ba lala haga andrö khö-U. Mafaduhu‟ö wa tenga 

sinangea ndra‟aga tanö föna-Mö, me no fahöna horö si no mafalua i‟otarai 

iraono ndra‟aga irugi ma‟ökhö, he ba wehedema, era‟era dödöma, awö 

gamuatama si lö faudu ba daromali-Mö. Andrö möiga khö-U ba wangandrö 

fa‟ahakhö dödö-U, ena‟ö Ö‟efa‟ö khöma horöma andrö, si no mafalua, irege 

sohahau tödö ndra‟aga wanohugö fekolima ba zi so fönama si faudu ba zomasi 

Ndra‟ugö. Hakhösi dödö-U khöma, ba be‟e aefa khöma horöma andrö 

ma‟afefu, Yaduhu. 

 

 SATO : Manunö : BZ. Numero 224 : 1  

 

224. NA’UBINI’Ö HORÖGU KHÖ YESU 
 

1. Na‟ibini‟ö horögu khö Yesu, ba lö usöndra za hono dödögu 

U‟ombakha‟ö ngawalö horögu, mo lala dödö. 

 

 SA  : Turia Wangefa horö : “Uröi khömi wa‟ohahau dödö, fa‟ohahau dödö khö-Gu 

Ube‟e  khömi. Bö‟ö ni be‟e niha guli danö, bö‟ö nibe‟e-Gu. Böi abu dödömi ba 

böi ata‟u  ami.  

LAKHÖMI KHÖ LOWALANGI SI YAWA..... 

 SATO : Manunö: 

450.  BA FA’ATULÖ BA GULIDANÖ 
 

1. Ba  fa ‟a tulö ba gulidanö ba niha ni‟omasi ‟ö andrö 

(mudadao zato) 

7. FOMBASO  TAROMA LI LOWALANGI FÖNA HUHUO (AB) 

  : Da tafondrondrongo daroma Li Lowalangi, tehalö moroi ba  Zura Mataio 15:1-

8 

1. Me luo da’õ mõi khõ Yesu warizaio ba sangila amakhoita, banua    

    Yeruzalema, lamane: 

2. Hana wa lasawõ niwa’õ ndra tua ira nifahaõmõ? Lõ’õ sa mombanõ 

ira, na la’a gõra.  

3.  Ba itema li, imane khõra: Ba hana ami gõi, wa misawõ goroisa 

Lowalangi, ba nifakhoimi andrõ?  

4.  Noa sa i’oroi’õ Lowalangi, imane: ”Fosumange namau, awõ ninau 

ba: ”si mate zangelifi amania ba ma inania.”  

5. Ba ya’ami, ba mimane: Na so zanguma’õ khõ namania, ba ma khõ 

ninania: Tebe’e sumange [Lowalangi] zinemau khõgu ena’õ, ba alakha 

lõ ifusumange namania, awõ ninania.  

6. Ba no miwu’ai goroisa Lowalangi andrõ, ba nifakhoimi andrõ.  

7. He ya’ami, samini tõdõ! Si ndruhu wama’ele’õ Yesaya ba khõmi 

andrõ, me imane:  

8. ”Lafosumange ndra’o bewera niha andrõ, ba tõdõra, ba no arõu 

khõgu. 
 

   Ya‟ahowu zamondrongo taroma li Lowalangi ba same‟e ba dödö.  

 SA+SATO : Yaduhu 

 

8. FASÖMBATA 

 SA 

 

 

 

: 

 

 

 

Iada‟e tebe‟e khöda ginötö ba wolohe fasömbata khö Lowalangi. 

Ta‟osamuzaigö wame‟e, he fasömbata si föföna, ba simanö göi zi mendrua 

awö zi medölu sifao fangowuloi fasömbata DPS. Ba si föföna ua da 

tafondrondrongo Li Lowalangi me imane: 

 Same‟e sumange fangandrö saohagölö, da‟ö zamolakhömi Ya‟odo,  ba zi 

lö sinegu ba mbuabuania U‟oroma‟ö wangorifi andrö khö Lowalangi. 

 SA : Tafa‟ema wasömbata khö Lowalangi, manunö ita moroi ba Mbuku Zinunö 

Numero : 143 ayati 1-6 

 

143. BA DOZI TANÖ 
do = f 3/4  
MM = 96 - 104  
1. Ba dozi tanö, ba dozi hulo göi.  

     Lasuno Yesu, gofu hadia soi.  

     Me no Ibè höli ndro-Nia. Tobali banua-Ni-a ira.  

     Tobali banua-Nia ira.  

2. Ba zi so ita, duhu so Yesu göi.  

    Lö Ifaehusi, gofu hadia soi.  

    Lö sa tebulö irorogö, Ibè zoguna ero ma‟ökhö,  

    Ibè zoguna ero ma‟ökhö.  

3. Andrö ya dozi tatöröi mbanua.  

    Wogaoni niha, sambö famati na.  

     Ba lö‟ö sa aekhu gölöda, me halöẅö fangorifi niha.  

     me halöẅö fangorifi niha.  

4. Ya‟ia Razo, Sokhö ba Samahaö.  

     Khö-Nia ita no Ifahowu‟ö.  

     Dozi sedöna nifaha‟ö, Ifaeri ba wolo‟ö satulö,  

     Ifaeri ba wolo‟ö satulö.  

5. Li Lowalangi, si fao Eheha göi.  

    No famaböbö, gofu hadia soi.  

    Si fao ira wanuno Ama, ba Yesu, awö Geheha-Nia,  

    ba Yesu, awö Geheha-Nia.  

6. Dozi samati, latörö lalara.  

    Wangai halöẅö, ba zanehe Nama.  

    Lasuno Lowalangi Ama, lasuno Yesu, awö Geheha,  

lasuno Yesu, awö Geheha. 

 
 

   Na no awai la’owuloi/lafa’ema wasömbata, ba owulo tanö furi zangowuloi Fasömbata, lafendrongagö 

wolohe föna fasömbata, ba la’o’ö gofanöwa note zinunö ( irama lagu ).Fatua lö möi ira wolohe föna, ba 

imane Sangai Agendre:) 

 

 “Da tafasao wasömbatada andre föna Lowalangi, Manunö ita moroi ba Mbuku 

Zinunö numero 261 

 

261. YA’E ZUMANGE   

Ira’alawe  
1. Ya ‟ e  zumange  fasömbata,  ma ‟ ohe sumange Yehowa. 

Iramatua  

Reff  

Ma‟andrö khö-U fahowu‟ö      zumange ni ‟ohema khö-Mö 

2. Ya‟e zumange fasömbata mabe‟e soroi ba dödöma. 

Reff : Ma‟andrö khö-U .... 

3. Ya‟e zumange fasömbata buala si‟otarai Nama. 

Reff :  Ma‟andrö khö-U .... 

4. Ya‟e zumange fasömbata, boto, noso, ba fa‟aurima 

Reff : Ma‟andrö khö-U .... 

5. Ya‟e zumange fasömbata, lö irugi zomasi dödö-U. 

Reff : Ma‟andrö khö-U .... 

6. Ya‟e zumange fasömbata, ma‟aohasi gölö Zo‟aya. 

Reff : Ma‟andrö khö-U .... 

 

9. KOOR/VOKAL GROUP 

 SA : Da tafaogö dödöda ba wanuno Lowalangi faoma sinunö ni‟olohesi Koor ba 

Vokal Group: 

a. Koor Jemaat 

b. Kegiatan Sektor III  

c. Kegiatan komisi perempuan 

d. …………… 
 

10. MANUNÖ   

 SA : Da tafa'anö dödöda wamondrondrongo taroma Li Lowalangi, manunö ita 

moroi   Ba Mbuku Zinunö numero 163 

 

163.  UHONOGÖ SIBAI DÖDÖGU 
1. Uhonogö    sibai dödögu  ba wamondrondrongo  li Mö Yesu 

Mangalulu   ndra‟odo föna-U ba   gametahö-Mö    ia da ‟a 

Öbayoini     Eheha-U Yesu    dozigö  mbanua samati khö-U. 

Ubokai dödögu khö-U Yesu  nahia daroma  li-U. 

Taroma  li-Mö lö fa‟atebulö menewi  ma ‟ökhö ba si ‟ogötö‟ö   lö sa 

mamalö. 

Taroma li-Mö si möi fangabölö utema ‟ö   soroi    ba dödö,  tolo  ba 

wolo‟ö. 

 

11. HUHUO SEBUA 

 SH : Ya‟irorogö dödömi, awö gera‟erami fa‟ohahau dödö andrö, khö Lowalangi, 

Sabölö moroi ba gera‟era niha fefu, ba khö Keriso Yesu. Mangandrö 

ita..............Yaduhu. 

a. a. Fombaso taroma Li Lowalangi Efeso 4:11-16 / Efesus 4:11-16 (Tuho 

Migu: Tedou ba mowua  ba khö Keriso / Bertumbuh dan berbuah di 

dalam Kristus.) Fanuriagö 

b. Nitanö ba dödö. Yohane 15:5 / Yohanes 15:5 ( Sangiagõ ya’o, na u’iagõ 

ia gõi, daõ zoya bua, me tebai milau hadia ia, na lõ Ya’o. / Barangsiapa 

tinggal didalam Aku dan Aku didalam Dia, ia berbuah banyak, sebab 

diluar Aku kamu tidak dapat berbuah apa-apa. ) 
c. Fangandrö Fanga‟aro‟ö huhuo 

 

 SATO : Manunö : BZ. Numero 154 : 1  

 

154.  NO MAFONDRONDRONGO LIU  

  

1. No mafondrondrongo li-U, Lowalangi So ‟ aya. 

Tanö ba dödöma   ia,   fa       böi   olifuga. 

Fahowu ‟ö   ia khöma, ena ‟ ö   ohahau dödöma fefu. 

Heta ba dödö  zi  lö  sökhi, ma‟o ‟ ö       niẅa ‟ö-U. 

 

12. TUHO WAMATI 

 SA : Me notarongo daroma Li Lowalangi, ba da tafaogö Lida wamaduhu‟ö famatida 

Ya‟ita niha Keriso föna Lowalangi, muzizio ita fefu......endronga lida 

 

 SA+SATO :  Ya‟o mamati khö Lowalangi Ama si lö ambö fa‟abölö, somböi banua si 

yawa awö danö. 

 Ya‟o mamati Khö Yesu Keriso, So‟aya ya‟ita, Ono Lowalangi si ha 

samösa, nitema nina-Nia Maria khö Geheha Ni‟amoni‟ö, Ono nono alawe 

Ia, no manaögö huku Ia, barö mbawa Fondrio Filato, teforöfa Ia, mate,ba 

lako‟o. No möi Ia ba mbanua niha tou, no maoso Ia moroi ba ngai zimate 

me no irugi tölu ngaluo. No manahae Ia, möi ba zorugo, dumadao ba 

gambölö Lowalangi Ama si lö ambö fa‟abölö. I‟otarai da‟ö mangawuli Ia 

dania ba wanguhuku niha sauri, awö zi no mate. 

 Ya‟o mamati khö Geheha Ni‟amoni‟ö, ba ufati ha sambua mbanua 

ni‟amoni‟ö, fefu niha Keriso, fa‟awösa niha ni‟amoni‟ö, ba fangefa horö, 

ba femaoso mboto zimate, ba fa‟auri si lö aetu. Yaduhu. (Mudadao zato) 

 

13. ANGOMBAKHATA BA MBANUA NIHA KERISO 

 

 SA : Da tafondrondrongo gangombakhata:......... 

 MANUNÖ 

 SA : Manunö ita moroi ba Mbuku Zinunö numero: 490 ayati 1-2 

 

490. YA’ODO ZANUTUYU YA’AMI 
do = d 3/4  
MM = 96 - 104  
1. ”Ya‟odo zanutuyu ya‟ami. Ya‟o göi zamataro ya‟ami.  

       Ena‟ö lö tebulö mbuami.”  

2. ”Andrö Ubè goroisa-Gu khömi. Faoma mi‟omasi‟ö nawömi.  

      Simane fa‟omasi-Gu ami.”  

 

 

14. FANGANDRÖ SALAHI + FAMATENGE + HOWUHOWU 

 SH : Muzizio ita fefu, mangandrö ita :.......(tetohugö) : Ba döi Zo‟aya ya‟aga Yesu 

Keriso, Si no mamahaö ya‟aga ba wangandrö mamane : 

 

 SH + SATO : He Ama khöma siso ba zorugo, ya te‟amoni‟ö döi-U. Ya tobali banua-U fefu 

niha, Ya itörö zomasi ndra‟ugö, hulö ba zorugo, ya si manö göi ba gulidanö. 

Öma sirugi ma‟ökhö be‟e khöma ma‟ökhö andre. Ba efa‟ö khöma horöma, si 

mane fangefa‟öma sala ba zi so sala khöma. Böi ohe ndra‟aga ba wanandraigö, 

efa‟öga ba zi lö sökhi. Me ya‟ugö zamatörö banua-U, ba sokhö fa‟abölö, awö 

lakhömi, irugi zi lö aetu. Yaduhu 

 

 SH : FAMATENGE + HOWUHOWU : 

   Mi‟angawuli si fao fa‟ohahau dödö, ya tobali ami sura Keriso, samaduhu‟ö 

Ya‟Ia ba Lala wa‟aurimi sero ma‟ökhö, ba mitema (tatema) howuhowu 

Lowalangi : 

 Ya mufahowu‟ö ami/ita Lowalangi, Ya murorogö ami/ita 

 Ya mufohaga mbawa-Nia Khömi/khöda, Ya mu‟ebua‟ö dödö-Nia 

khömi/Khöda 

 Ya mufalemba hörö-Nia khömi/khöda, Ya mube‟e wa ohahau dödö 

khömi/khöda fefu. Yaduhu 

 

 SATO : Manunö BZ.Numero  490 ayati 3 

 

490. YA’ODO ZANUTUYU YA’AMI 
 

3. ”Ya‟odo lö manö faröi khömi, andrö ya böi ata‟u dödömi.  

     Ya‟odo zangalani udumi.”  

 

 

 SH : YA‟AHOWU 

 SATO : YA‟AHOWU 
 


